
Osasuna sendabidean galdu zenean 

Julia Laborra Fagoaga,  Bizkaiko Medicus Mundi elkarteko komunikazio arduraduna .

Nor ez da sekula gaixotu? Susmoa dut denok sentitu izan garela gaizki gure bizitzako momenturen batean. Eta ezinegon fisiko (edo psikologiko) honek gure bizitza kalitateari eragiten dio neurri txiki edo handiago batean. Ziur naiz denok adostuko genukeela osasuna bizitza osoa eta ona izateko zutabe bat dela; are gehiago, osasunik gabe ez dago bizitzarik. 

Azkeneko bi asteetan osasunarekin erlazionatutako hiru berri azaldu dira egunkarietan. Lehenbizikoak zioen Eusko Jaurlaritzak zin egin duela osasun pribatua ordainduko duela itxarote-zerrendako muga gainditutako kasuetan. Bigarrenak azaltzen zuen euskaldunok urtero sei aldiz joaten garela medikuarengana batezbesteko (Osakidetzari biztanleko 168 euro kostatzen zaio). Azkenik, egunkarietan azaltzen zen Bilboko ezkerraldeko emakumeen elkarte asko hasi direla azterketa ginekologiko prebentiboak berrezarri daitezen mobilizatzen. Urte aunitz daramatzagu gure osasun sistema publikoa kritikatzen; gero eta aurrekontu gutxiago eta asetasun handiagoa duen sistema dela zerbitzuak murrizten dituen sistema. Baina bestalde, ohartzen gara gure osasun publikoko sistemak betebehar askori erantzuna ematen diela, herrialde askorekin alderatuz kalitatezkoa dela eta pribilegiatuak sentitzeko arrazoiak ditugula. 

Aitzitik, munduko zona askotan, gehientsuetan, ez da oinarrizko osasun zerbitzurik existitzen; ez dira garbitasun baldintza minimoak edo ur edangarrirako eskuragarritasuna ziurtatzen. Oinarrizko bi elementu horiek gabe, osasun langilerik gabe, biztanleria zaintzeko baliabiderik gabe, saihets daitezkeen arrazoiengatik lagun ugari hiltzen da urtero. Ez dut esanahirik gabe geratzen den zifra ikaragarririk emango, baina lagun askori osasunerako giza eskubidea ukatzen zaiola argi gera dadila nahi dut. Osasun faltako egoera horrek herrien garapen aukerak baldintzatzen ditu, baina egia da ere garapenik gabe zaila dela emaitza eraginkor eta jasangarriak lortzea osasunaren arloan. Osasuna eta garapena, garapena eta osasuna, eskutik doaz eta batak besteari eragiten dio. Garrantzitsua da osasun egoera larria edo txarra duten herrialdeetan osasun baldintzak hobetzeko lan egitea; baina ildo berean, oinarrizkoa da leku horien garapena ziurtatzea: hezkuntza eskuragarri izan dezatela, zergarik gabeko ekonomia, bidezko merkataritza-harremanak, garatzeko aukerak, egonkortasuna, baliabideakÉeta abar luze bat. Beharrezkoa da fronte ezberdinetan lan egitea, eta aspektu guztiak erlazionatuta daudela argi gera dadin adibide bat jarriko dut: Kongoko E.D.n gobernuak BPGren %1,2 erabiltzen du osasunerako eta % 2,6 zorraren zerbitzurako. Herrialde horiek ordainezina den kanpo zorrarekin itota jarraitzen duten bitartean, harrapatuta egongo dira eta gauzak aldatzeko aukera handirik gabe. 

«Hemen» eta «han» kalitatezko osasun publikoko zerbitzuak izateko borrokatu behar dugu; horiek izateko eskubidea dugulako eta osasuna hil edo biziko aspektua delako. Medicus Mundi Bizkaiak 40 urte ospatzen dituen honetan, eskubide horiek bete eta errespeta daitezen lan egiten dabiltzan «hemengo» eta «hango» hainbat erakundek eta pertsonak egindako lana azpimarratu nahi du. 
«Hemen», osasuna gaixotasun eza dela ulertzen dugu; osasuntsu egotea gaixo ez egotea da. Baina definizio hau oso mugatua da, ez dago osoturik. Osasuna izatea fisikoki eta psikologikoki ongi sentitzea da, ongizateaz gozatzea da, oinarrizko zerbitzuak eskuragarri izatea da, erabaki ahal izatea, informazioa izatea, osorik sentitzea. Baina horretaz gain, munduko zona askotan «osasuna» gehiago da: norberarekin, familiarekin, komunitatearekin ongi egotea eta kosmosa eta naturarekin harmonian egotea da; komunitatea eta natura osasuntsu ez badaude ez dutelako ulertzen haiek osasuntsu egotea. Osasunak oreka mantentzen du. Beraz, horren garrantzitsua izanik, nola ez genion osasunari urteko egun bat dedikatuko? Bere benetako esanahia gogoratzeko eguna da biharkoa, eta gehienbat, munduan lagun askok osasunerako eskubidea ez dutela, osasunaz gozatzen ez dutela aldarrikatzeko eguna.
